
MEMORIAS LÍQUIDAS

En distintos períodos históricos, a auga ten servido de inspiración para poetas, pintores, compositores e 
filósofos: un dos catro elementos da filosofía de Aristóteles, elemento indispensable no traballo do 
arquitecto André Le Nôtre no Palacio de Versailles en París e tema de Leonardo da Vinci no libro Del moto 
e misura dell'acqua, onde describe sofisticadas investigacións sobre as propiedades físicas do líquido. 
Entre os compositores, hai máis de dous séculos que a auga ten sido musa, fonte de inspiración e medio 
de traballo para a creación de obras notables. A auga, en estado natural, trae consigo características 
propias da linguaxe musical ao representar “a máis frecuente, variada e rica fonte de sons da natureza” 
(Luigi Russolo, 1916). O timbre característico xerado pola auga corrente dun río ou mesmo os ritmos 
producidos pola caída das primeiras pingas de choiva no chan fan da auga, máis do que outros elementos 
da natureza, a substancia esencialmente musical do mundo. 
Memorias líquidas é un concerto con obras para percusión que utilizan a auga como obxecto de explora-
ción artística, sexa de forma simbólica ou mesmo real, a través da manipulación do líquido como instru-
mento musical. Ademais de lle prestar unha homenaxe á auga como un elemento precioso para a vida 
humana e aos compositores que a utilizaron como inspiración para a creación de obras peculiares da 
música dos séculos XX e XXI, este espectáculo procura instigar a curiosidade e, ao mesmo tempo, contri-
buír a achegar o público á estética musical contemporánea a través da gran familiaridade que teñen as 
persoas con este elemento. 

Luís Bittencourt

PROGRAMA
TAN DUN Water Music (2004) para auga
LUÍS BITTENCOURT Directionlessness (2017) para vibráfono, cinco tubos de vidro e electrónica
VINKO GLOBOKAR Dialog über erde (1994) para multipercusión
LUÍS BITTENCOURT Memorias líquidas (2014) para waterphone solo e live loops

LUÍS BITTENCOURT percusión

AS OBRAS   
      
TAN DUN Water Music (2004) 
Extraída  da cadencia do seu Concerto de auga para percusión de auga e orquestra - na memoria de Töru 
Takemitsu esta obra explota o potencial da auga como xenuíno instrumento de percusión, ademais da 
súa capacidade de alterar ou amplificar o son doutros instrumentos en contacto co líquido. Unha obra 
abstracta e aberta á interpretación, Water Music foi orixinalmente concibida para cuarteto de percusión; 
mais pode tamén, de acordo co compositor, ser presentada como un solo no que o intérprete libremente 
pode “escoller que partes da obra desexa presentar”. A liberdade que se lle ofrece ao intérprete para 
estruturar a obra instiga a creatividade e exerce unha notable influencia na interpretación: a estrutura 
adoptada depende completamente da súa reflexión e elección. 
Water Music tamén trae consigo a idea do compositor de "música para ser oída de maneira visual e 
observada de maneira sonora", a través da inclusión de elementos que xeralmente posúen un valor 
secundario na composición musical tradicional, tales como o espazo, a visualidade, a xestualidade e a 
plasticidade. Unha das principais inspiracións de Dun para compor Water Music foron os sons acuáticos 
producidos pola primeira ecografía realizada durante a gravidez da súa muller: “De súpeto escoitei un 
belo son de auga e pensei: este é o primeiro son que escoitan os seres humanos”. Water Music préstalles 
homenaxe non só á variedade de sons acuáticos, senón tamén á capacidade da auga para transcender as 
fronteiras: "A auga é un elemento que non se pode bloquear. Pódese bloquear a terra, pódese dicir: 
“aquí é a China e alí é Rusia”, mais a auga non ten fronteiras”.
A versión que será oída hoxe é resultado da investigación realizada por Luís Bittencourt no Máster en 
Música da Universidade de Aveiro, Portugal, e da súa maduración, en termos de contacto coa obra e 
performance. 

LUÍS BITTENCOURT  Directionlessness (2017)  
Directionlessness (Sen dirección) é unha peza que pretende ofrecerlle ao público a audición e apreciación 
de sons que adoitan pasar desapercibidos da nosa atención, debido ao seu baixo volume sonoro, como 
o son do caer das pingas da choiva sobre o chan ou sobre obxectos. Alén do vibráfono, os instrumentos 
desta obra inclúen cinco tubos de vidro, altamente amplificados, que son percutidos por pingas de auga 
que caen de anaquiños de tecido, que son enchoupados en auga e pendurados sobre os tubos. Isto crea 
unha especie de “choiva controlada” e a música que é producida é bastante complexa: o que comeza cun 
pingar continuo sobre un único tubo, de súpeto, transfórmase nun bosque polirrítmico turbulento, na 
medida que son engadidos máis tecidos, un por un, o que crea un desfasamento das gotas que caen 
sobre os distintos tubos de vidro.
Os sons das pingas mestúrase coa sonoridade do vibráfono, que se toca só cos dedos, de forma delicada 
e suave, na procura dunha intención sonora similar á da choiva. Directionlessness non pretende estable-
cer ningún punto de partida ou de chegada evidente, pero si ofrecer un fluxo sonoro continuo, que 
simplemente “pasa” polo espectador sen unha dirección específica, tal como a choiva.

VINKO GLOBOKAR Dialog über erde (1994)
Dialog über erde (Diálogos sobre a terra) ilustra unha situación na que o intérprete está “dividido”: a 
metade do seu corpo pensa e traballa o modelo dun obxecto imaxinario a través de movementos moles 
e materiais suaves; a outra metade do seu corpo insiste, teimosamente, en traballar o mesmo obxecto a 
través de movementos ríxidos e materiais duros, suxerindo que o intérprete permaneza nunha dualidade 
case esquizofrénica. Estes distintos movementos e materiais están representados polos xestos do 
intérprete e polos instrumentos utilizados na música que inclúen nove tipos distintos de chocas, un 
recipiente con auga, micrófonos subacuáticos, chapa metálica e outros obxectos. 
Vinko Globokar é coñecido como un creativo compositor e intérprete, e súa obra non pode ser estilística-
mente situada nun único denominador común. As súas composicións innovadoras mesturan con mestría 
xestos e interpretación na busca de novas posibilidades, tanto a través do uso da improvisación, como 
polas complexas combinacións sonoras e técnicas instrumentais estendidas. Un aspecto particular da 
súa obra é que Globokar considera a música como unha “linguaxe” en que os sons instrumentais e 
vocais, sobre todo da palabra falada, están unidos. O texto serve como un punto inicial de orientación 
para unha composición musical, e seus sons, combinados en varios niveis de contrastes (ou unificación) 
entre instrumentos musicais e voz. O compositor tamén procura frecuentemente nas súas composicións 
crear interseccións co teatro, ao destacar o aspecto visual dunha performance e enfatizar os xestos do 
músico no escenario.

LUÍS BITTENCOURT  Memorias líquidas (2014)
Obra para waterphone solo e live loops, escrita entre 2013 e 2014. O ímpeto para creala naceu da necesi-
dade, en tanto que intérprete, de dispor de obras a solo para o waterphone e, como investigador, de 
explotar e de ampliar o potencial sonoro do instrumento e as súas técnicas de execución. Baséase no 
ritmo da danza suramericana coñecida como chacarera e nun dos seus instrumentos característicos: o 
bombo legüero tradicional do folclore arxentino. Nunha analoxía coa linguaxe, procurei facer que o 
“idioma” da chacarera, e o “vocabulario” do bombo legüero, fosen expresados co “acento” dun water-
phone. O termo “memorias” está relacionado coa música da chacarera, que forma parte das miñas 
lembranzas de cancións populares da miña terra natal, o estado do Río Grande do Sur (Brasil), e foron 
sentidas durante a miña infancia e adolescencia. Un exemplo nese sentido é a canción Veterano, de 
autoría de Leopoldo Rassier, con base no ritmo da chacarera e que ten o bombo legüero como protago-
nista. O termo “líquidas”, á súa vez, relaciónase coa sonoridade do waterphone (que é tamén líquido, por 
utilizar auga na produción do seu timbre característico) e coa obra de Zygmunt Bauman e os seus textos 
sobre a calidade líquida na sociedade contemporánea, na que as identidades globais chocan coas identi-
dades locais, desmantelando fronteiras e facendo que non haxa “terra nin pobo descoñecidos, moito 
menos irrecoñecibles” (Bauman, 2007). Nesta perspectiva, Memorias líquidas promove a disolución das 
fronteiras que separan a música erudita contemporánea da música rexional gaucha, igual cá fusión das 
identidades sonoras do waterphone e do bombo legüero.

OS COMPOSITORES
TAN DUN (Si Mao, Hunan China, 1957)
Coñecidas polo seu vívido dramatismo, harmonías expresivas e imaxinativa cor tonal, as obras de Tan 
Dun caracterízanse polos seus arranxos espaciais e polo uso de silencio. Combinando as tradicións 
musicais da súa patria con influencias occidentais contemporáneas, Tan Dun creou un legado rico de 
composicións únicas que o converten nun dos compositores asiáticos máis influentes. 
Foi o compositor máis novo en gañar o prestixioso Premio Suntory en 1993. Ao ano seguinte, o seu 
álbum In Taoism foi escollido como o mellor  CD do ano pola revista da BBC. Tan Dun confiaba pouco no 
seu futuro durante a revolución cultural da China cando foi requirido para plantar arroz. Liberado despois 
de dous anos de traballo forzoso, Dun tocou o erhu, un violín de dúas cordas tradicional da China e fixo 
de arranxista para unha compañía da ópera de Beijing. Alí tamén comezou a estudar composición e 
estivo durante oito anos no Conservatorio de Música Central de Beijing. 
Contra 1983, as súas composicións comezaron a gañar numerosos premios internacionais. En 1986, foi 
bolseiro da Columbia University e trasladouse a Nova York. E xa ficou na cidade despois de recibir un 
doutoramento en composición musical. 
Desde entón o éxito da súa música esténdese por todo o globo combinando traballos para cine – Tigre e 
Dragón (2000) (dirixida por Ang Lee)–, de cámara –Ópera Fantasma co Kronos Quartett–, de concerto 
–Sharon Isbin estrea o seu Concerto de guitarra en Donaueschingen e Susan Botti  Red Forecast 
(Orchestra Theater II) en Huddersfield–, de ópera –Marco Polo (con libreto por Paul Griffith), ou eventos 
tan relevantes como o da reunificación de Hong Kong e China, onde se estrou a súa Sinfonía 1997 
(Humanidade da Terra e do Ceo) interpretadas por Yo-Yo Ma, a Filharmónica de Hong Kong, o Ensemble 
Imperial de Campás e o coro de nenos de Yips baixo a súa dirección o 4 de xullo de 1997. 

LUÍS BITTENCOURT (1981) 
Luís Bittencourt é un músico brasileiro que reside actualmente no Porto, Portugal. Os seus traballos máis 
recentes abranguen a música contemporánea e a música experimental. As súas interpretacións integran 
distintos instrumentos: a percusión orquestral (vibráfono, marimba, multipercusión etc.), a percusión 
popular e étnica (pandeiro, cuíca, kalimba, bombo legüero etc.), os instrumentos excepcionais como o 
waterphone e as fontes sonoras experimentais (obxectos do cotián e elementos como a auga, a madeira, 
a pedra, entre outros).
A guitarra acústica e eléctrica tamén estiveron presentes en boa parte da súa formación e, por iso, son 
instrumentos que emprega, aínda hoxe, nas súas intervencións. Máis alá da música, Luís Bittencourt ten 
interese especial nas artes visuais, fotografía, danza e cinema, e procura crear conexións entre estas 
modalidades e a música, integrando os novos medios e a percusión. 
Deu concertos en países como Portugal, España, Italia, Inglaterra, Alemaña, Brasil e Estados Unidos de 
América. As súas interpretacións inclúen primeiras audicións das súas propias composicións e obras de 
compositores como Christopher Deane, Tan Dun, Edson Zampronha e Vinko Globokar.
Participou en festivais de arte e música contemporánea xunto a Lee Ranaldo e Leah Singer (Sonic Youth), 
Phill Niblock, Kuniko Kato, Alessandra Pomarico, Ney Rosauro, Helga Davis, Katherine Liberovskaya, 
Jeffrey Zeigler (Kronos Quartet), Alegre Corrêa, David Sheppard, Paola Prestini, Sound Found Nation, Jon 
Rose, Alí Hossaini, Gabriel Prokofiev (Non Classical), David Cossin (Bang on a Can), Miquel Bernat & 
Drumming GP, Srosh Ensemble, Angélica Salvi, Mina Tindle, Oh Petroleum ou Emily Hall, entre outros.
Luís Bittencourt tamén procura desenvolver un traballo que engloba a composición e a improvisación. Xa 
compuxo e interpretou ao vivo bandas sonoras para espectáculos teatrais e creacións específicas para 
danza contemporánea. As súas obras buscan combinar o refinamento dos timbres da música erudita 
contemporánea coa enerxía performativa de xéneros musicais como o rock, o jazz e o minimalismo.
Ademais da súa actividade como solista, forma parte dos grupos N.O.F.P. (Nova Orquestra Futurista do 
Porto) e Srosh Ensemble, ambos dedicados á música experimental contemporánea, do Ensemble de 
Gamelão da Casa da Música (música tradicional de Indonesia), de Tríptico (trío instrumental dedicado á 
música popular da América Latina) e dun proxecto en dúo coa arpista Angélica Salvi.

VINKO GLOBOKAR (Anderny, Francia, 1934)
Descendente de eslovenos emigrados en Francia, Vinko Globokar viviu en Ljubljana (Eslovenia) entre os 
13 e os 21 anos de idade. Alí fixo o seu debut como músico de jazz. Posteriormente estudou trombón no 
Conservatorio Nacional  de París, Composición e Dirección con René Leibowitz, Contrapunto con André 
Hodeir, e continuou estudos con Luciano Berio.
Realizou estreas dun número grande de traballos para trombón de Luciano Berio, Mauricio Kagel, 
Karlheinz Stockhausen, René Leibowitz, Louis Andriessen, Töru Takemitsu, Jürg Wittenbach, entre 
outros.
Dirixiu as súas obras coas orquestras de Westdeutscher Rundfunk, Radio France, Radio Ljubljana, coa 
Orquestra Filharmónica  de Varsovia, de Xerusalén etc.
Entre 1967 a 1976 foi profesor no Musikhochschule en Cologne. En 1969 estivo entre os fundadores do 
grupo de improvisación libre New Phonic Art. Entre 1973 e 1979 dirixiu o departamento de investigación 
instrumental e vocal no IRCAM en París. Desde 1983 a 1999 ensinou e dirixiu o repertorio do século XX 
coa Orchestra Giovanile Italiana con residencia en Fiesole (Florencia). En 2003 foi designado membro 
honorario da Sociedade Internacional para a Música Contemporánea (ISCM).
Vinko Globokar vive en París.

VERTIXE SONORA Desde a súa aparición en 2010, 
Vertixe Sonora converteuse nun auténtico revulsivo da sociedade galega. A súa permanente estrea de obras novas 
permite que Galicia participe da creación sonora internacional cun protagonismo activo e desafiante. Un referente 
para a última xeración internacional de compositores que atopa nas súas producións a oportunidade de desenvolver 
propostas musicais cunha perspectiva global en permanente estado de convulsión, na procura da excelencia artística.

Integrada por destacados solistas de música contemporánea de Galicia e de Portugal, Vertixe Sonora Ensemble 
conxuga artistas sonoros, artistas plásticos, músicos de jazz, intérpretes clásicos e xente do teatro e da danza. A partir 
dunha consciencia da multiplicidade no achegamento ao sonoro, establece un constante diálogo e interacción co 
pensamento, coa ciencia, coa tecnoloxía e con outras formas artísticas desde unha óptica cosmopolita, integradora e 
transcultural, para favorecer un espazo aberto á reflexión, á discusión e ao intercambio no campo da música contem-
poránea, que non renuncia nin ao rigor, nin á transgresión, nin ao espírito de vangarda. Tamén integra o Instituto 
Galego de Sonoloxía, unha plataforma para investigar a experimentación sonora con novos medios.

Vertixe Sonora desenvolve unha programación diversificada e procura dinamizar o ecosistema cultural, o intercambio 
e a cohesión do territorio. O ciclo Música e Arte: Correspondencias Sonoras (CGAC) e sonUTopías (campUSCulturae, 
da Universidade de Santiago de Compostela, o Festival Internacional de Creación Musical Contemporánea Vertixe 
Sonora en Vigo ou o ciclo MIHLsons, na cidade de Lugo, son algunhas das achegas que están a renovar os públicos de 
música clásica en Galicia.

O compromiso por divulgar a música do noso tempo e ampliar o seu público lévaos a organizar os cursos de divulga-
ción musical Aguzar o Oído (MARCO, Vigo), os Encontros Internacionais de Música Contemporánea, Causal, obradoi-
ros de composición e charlas abertas. O seu labor foi recollido no documental Correspondencias sonoras (2013), do 
cineasta Manuel del Río.

       DO AUDIBLEDo Audible é un ciclo de concertos promovido pola 
Secretaría Xeral de Cultura da Consellería de Cultura, Educación e Ordenación Universitaria da Xunta de Galicia en 
colaboración con Vertixe Sonora, que procura achegar puntos de encontro entre a música, a ciencia, a arte e o 
pensamento contemporáneos na conquista dunha percepción musical máis consciente.

Do Audible actualiza as rutinas de escoita coa aspiración de recuperar o concerto de música como experiencia privada 
de auténtica transformación. Unha conmoción reveladora que devolva a escoita ao seu lugar, como acontecemento 
capital do entendemento humano.

Cada concerto organízase arredor dun foco temático e interactúa coa palabra cómplice de relevantes personalidades 
do mundo da cultura, que achegan informacións e perspectivas de interpretación do feito musical que resulten 
enriquecedoras para os oíntes.

Do Audible descobre a paisaxe sonora da literatura musical dos últimos decenios, rastrexa as interaccións ocultas 
entre diferentes disciplinas ao longo da historia e explica as claves da creación musical de todos os tempos. Aviva a 
nosa imaxinación, esperta a sensibilidade de públicos novos, procura acadar, na comuñón da emoción e da intelixen-
cia, unha experiencia artística transcendente.


